
Hafrannsóknastofnunin
Loftslag í Evrópu og yfir norðanverðu Norður Atlantshafi er mun mildara en á sambærilegum breiddargráðum yfir Asíu, Kanada og Alaska. Þetta stafar af loft- og hafstraumum sem flytja með sér mikinn varma frá suðlægari slóðum. Lykilatrið í þessu sambandi er svokölluð hita- seltuhringrás heimshafanna sem byggist á því að sjór sekkur á ákveðnum stöðum aðallega við kólnun og ísmyndun á háum breiddargráðum. Þessi sjór sem þá er yfirleitt kallaður djúpsjór eða botnsjór streymir síðan í átt til lægri breiddargráða þar sem hann við lóðrétta blöndun berst aftur upp í yfirborðslögin. Í norðanverðu Norður Atlantshafi myndast mikið af djúpsjó, t.d. í Norður Íshafinu, Norður Grænlandshafi, Íslandshafi og Labradorhafi. Djúpsjórinn sem myndast norðan við Grænlands-Skotlands hrygginn streymir yfir hrygginn beggja vegna Íslands en einnig milli Færeyja og Skotlands. Myndun djúpsjávar er talin geta minnkað í kjölfar veðurfarsbreytinga af völdum gróðurhúsaáhrifa og eru mörg reiknilíkön sem spá því. Þetta skeður með þeim hætti að meira ferskvatn er talið koma inn í Norðurhöf t.d. vegna bráðnunar jökla, sem gerir yfirborðssjóinn léttari sem getur dregið úr líkum á djúpsjávarmyndun. Þetta gæti síðan orðið til þess að minna af hlýjum selturíkum sjó (Atlantssjó) bærist inn í Norðurhöf og þannig drægi úr flæði varmaorku til Íslands sem mundi leiða til kólnunar hér. Jafnvel er talið með vísan til snöggra hitabreytinga sem komið hafa fram í ískjörnum frá Grænlandsjökli og víðar að þetta geti skeð mjög hratt, þ.e. á nokkrum árum eða áratugum. Vegna þess að þessi ferli eiga sér stað beggja vegna Íslands þá erum við í lykilaðstöðu til að taka þátt í rannsóknum á þessum hlutum. Einnig voru brautryðjendur í hafrannsóknum hér á landi svo framsýnir að setja af stað vöktunarkerfi fyrir hitastig og seltu á svæðinu kring um Ísland og eru því til langar tímaraðir af ástandi sjávar við Ísland en það er lykilatriði við rannsóknir á loftslagsbreytingum að hafa aðgang að langtímaathugunum.

Til að kanna þetta hafa Íslendingar tekið þátt í verkefnum sem styrkt eru af Evrópusambandinu og hafa það að markmiði að mæla og fylgjast með breytingum á flæði djúpsjávar um hrygginn milli Grænlands og Skotlands svo og flæði Atlantssjávar inn í Norðurhöf. Einnig hefur verið reynt að mæla flæði ferskvatns gegnum Norðurhöf.

Gerð verður grein fyrir mælingum á flæði djúpsjávar um hrygginn milli Grænlands og Skotlands og breytingum á því. Megin niðurstöðurnar eru þær að sameinað flæði bæði um Grænlandssund og milli Færeyja og Færeyjabanka virðist stöðugt en sveiflur mælast í báðum greinunum. Það sama á við um streymi Atlantssjávar inn í Norðurhöf. Það virðist því ekki ástæða til að ætla að hita- seltuhringrásin í Norðurhöfum sé farin að hægja á sér. Þessar tímaraðir eru þó frekar stuttar þegar verið er að tala um veðurfarsbreytingar og er nauðsynlegt að halda þessum mælingum áfram til að unnt sé að fá lengri tímaröð sem hægt er að nota til að aðskilja náttúrulegar sveiflur frá tilhneigingum sem kunna að vera af mannavöldum.
Einnig verður gerð grein fyrir stöðu þekkingar á flæði ferskvatns um Norðurhöf og áætlaðar breytingar á því. Selta djúpsjávarins í Norður Atlantshafi hefur verið að minnka undanfarna áratugi sem bendir til að seltan í heimshöfunum sé að minnka. Segja má að þekking okkar á þessum þætti sé ekki langt komin en þó er hægt að gera sér grein fyrir stærðargráðu ferskvatnsflæðis flestra strauma í Norðurhöfum. Hinsvegar er þekkingin á breytileika þeirra aðeins á frumstigi en á allra síðustu árum hefur verið þróuð tækni og aðferðir sem gera mælingar á þessu fýsilegar.
Atlantssjórinn sem umlykur Suður og Vesturland er nú heitari og saltari en hann hefur verið undanfarna áratugi. Einna mest hækkun hefur orðið í hita úti fyrir Norðurlandi. Þetta hefur haft áhrif á lífríkið á þann hátt að hlýsjávartegundir hafa náð meiri útbreiðslu t.d. skötuselur, ýsa og kolmunni. Útbreiðslusvæði kaldsjávartegunda s.s. grálúðu hefur hins vegar dregist saman.
Almennt er meiri framleiðni á lífrænu efni þegar mikið er af Atlantssjó úti fyrir Norðurlandi og lífskilyrði því betri. Flæði Atlantssjávar inn á Norðurmið hefur verið mælt síðan 1994. Veturinn 1994-1995 fór flæðið niður í nánast ekki neitt og um vorið var allt svæðið fyrir norðan land þakið mjög köldum og frekar seltulitlum sjó. Síðan þá hefur Atlantssjávar gætt í mun meiri mæli á norðurmiðum og náði hámarki 2003. Hann hefur nú meiri útbreiðslu en verið hefur síðan 1965 en þó ekki meiri en var á hlýskeiðinu frá 1920-1965.
Ein mesta náttúruvá sem steðjar að íslenskri þjóð er þegar flæði Atlantssjávar inn á norðurmið stöðvast og ískaldur pólsjór úr Austur Grænlandsstraumi leggst yfir svæðið til langframa. Þetta veldur ekki aðeins harðindum í sjó heldur gætir þeirra einnig á landi með kaldara veðurfari. Þetta eru eflaust þær breytingar í náttúru Íslands sem valdið hafa þjóðinni hvað mestum búsifjum bæði til lands og sjávar í gegnum tíðina. Í þessu sambandi má nefna að mestu brottflutningar fólks frá landinu tengjast slíkum breytingum. Vesturfararnir fóru flestir á árunum 1880-1890 en á þeim árum ríkti slíkt ástand hér. Samskonar ástand varð einnig til þess að norsk-íslenska síldin hætti að ganga til Íslands en í kjölfar þeirrar efnahagslægðar sem fylgdi jókst brottflutningur fólks talsvert. Sérstaklega voru brottfluttir mun fleiri en aðfluttir árin 1969 og 1970.
